
Wayana nilitpi Maluwana, ménekaléja uhpak kosmos
malé éhepék étailé eitoponpé malalé helé ménétanopja
wewe wajaman ipkélétpi Kumaka pékéna. Moloiné mélé
Maluwana ménétija Tukusipan eli pona

Kalipontom ehet: Wayana
Euté ehet: Suriname

Uhpak poiné tapsik jali hemalé téwuhnépikomke
hapon Iéhken tulakanamo project pékénkomoja
tipatawéhe tékéléhe témamine tot aptao of ipok man
katop apéitihwé, lome pétuku tot ituwalonumala sike
ip€k iweitopkom pék, masike Wayanatom Suriname
ponokom kunka ejalé tikatopkom omi hapékatop
consultation protocol katop itohpék téweitopkom
ailélé, ihleme, inipininkom malé&, malalé timoihem FPIC
katop United Nations OHCHR nipotpi ailé huwa.

Project pék eitop: January - December 2020

Ipékénkom: Mulokot Organization, Cultural Survival,

Wayana weliham Kawemhakan po. llamnao, Mulokot Foundation umitin, Jupta ltoewaki. Photo
credit: Mulokot Foundation

Enikjam mékja Wayanatom malalé tohme
ejalé tikatopkom organisatie apuwane tot?

Wayanatom mékja uhpak Kalinja pajamonpétom aktuhpoi Guyana emopo Zuid — Amerika
po iwepatamtéimétpitom, malalé man ipatakom tihahkai 3 me éuté kupté eitop ailé.
Helekom éuté po man ipatakom tétihe hemalé Brazili€, Suriname malalé Frans — Guyana
huwa. Wayanatom kunepatamtéimé Lawa tunanetpitailé Litani tunan etpitailé Oelemari
tunan etpitailé malalé Tapanahony tunan etpitailé huwa. Suriname lonpo man 900 me
katip Wayanatom. Ehmelé man 2500 me Wayanatom tiwé tiwélénpo. Ulé téweitopkome
man Wayanatom ituhtalitom pék onti, ka tom apélétja tot, ulu epime tot malalé tiwélén
tépihamotom epimehné tot titupikompo huwa. Towomikom jawéhné man Wayanatom
upak téweitopkom ailéhné, upak eitop tinekalekehné mantot, uhpak tipatakom kulunmatop
ailéhné man tot, kosmos malé téwétutopkomohpehné malalé upak eitop cultuur jawéhné
man tot hemalé pona apulépotopkom ponala tulakanamoja tipatawéhe aptao.

- Hemalé ponahné man Wayanatom ipok |éken lep

éheme ulé étakélé apuléponanomomna lep ulé

\ iweitom pék Suriname po. Lome, hemalé hapon
i 21st eeuw poiné man, Wayanatom iloptailonuhpe

tétihe kowtu pékénkom meéktihwé aptao, ipatakéhe

{ malalé ipatakom ekatailé téhmomhe tulakanamo
{ étikompék eihe ilonkom pona. Talé, Amazon lonpo

eitop katih man, kowtu pékénkom kwihke kowtu
i upija tot iloptailéla akuhpo amikémétohme upilihtao

aptao lohtao éhekwalikala eitohme huwa, malalé
{ pétukulula ipék sike tunakwak of amahtomohtak
( ménétija éhmelé wilikme.

Kwik epija ka tom tunakwalitom moloiné méklé
\ éiméjahné  Wayanatom, mélé umpoi kole

\ kaliponotom uwamela ménétija. Tulakanamotom
N\  ménmékja tiwélén poiné téweitopkom ailé

leken man tot onti, moloiné mélé

umpoi mékpalétomomnamén
tijahemeleituhtaoma lalétunakwao
gitée éitéle Wayanatomotimnamé

nétijauhpakakenameeitoponpékatipilahu
wa. Molo man ituhtao kole Kalaiwatom
kowtu pékénkom témene tot tumékhe
Suriname lon pona malalé molohné
man éhemailé témenela imékitpitom
istaweéhe, malalémanmolopam
pilakowtupékeitopohpankom
moloiné meékjatipeitokomupijagari
mpeirohaponkom.  Suriname  mélé
inélépsik leken péhkéna teihem South
America po iletinkom ipetukwala
teihamo, masike man helé umpoi
Wayanatom anumna kowtu pékénkom
enokémétoh pék.

Uhpak aptao, Suriname pono Lanti
malalé tiwélén national of international
organisatietom talanmehao Wayana
malé lep étikom ipohnéptop sustainable
development katop of tiwélén project
inéléle of ipokepin anumhakan industie
emtakaime, of ménke tot iloptailon
Lanti pampilan pékéna titohme Letitom

pék malalé éhmelé mélekom ipotohme
ituhtao eitohpék. Heléekom pék kunehak
upaklé  tipohnéphe  Wayanatomoja,
lome NGO tomoja helékom tinilitpikom
katip ténepoi tiwélénkomoja malalé
ipetukwatpi katip €kémné mélékom
tékaléiméi isapékatpi katip Wayanatom
nipanakmame, lome pétuku uheinéla
melé katip kole tuwaléhe eitoptom
informative tom énekaléiméla iweitop
ailé. Ahpan katip hapon |€keniweitopkom
tinonanikamo eitopjao.

Helékom pék Wayanatom kunehak
tuwalé pepta kalakuli itohpék projecttom
ehetjao lome omi ailéla iweitopkom
tihnelé téhpohnéphe, kalakuli pepta
itélanma éuté ponokomoja of éuténa,
masike mélékom pék kole upotoptom
tétihe témene hapon iweitopkom sike
hapém utéla malalé ejahelé |€ken
éheme étikom tipetukwai Lantime of
organisatieme kalakuli tépéihe ejahe.
Masike helé katip sike iloptailé ina katop
étikom pékhe tiwélénkom aptao tétihe
hemele. Wantak tikai man Wayanatom
protocol ailéhe Ieken hemalé aptao.

Ipomadin Pelenapin, Wayanatom-umitin, péweéina; Esajas Pelenapin;-secretaries
stichting Mulokot pekén, apétunuina. Photo credit: Clayton Randwijk.




Akename tiwélénkom tumékhe
Wayanatom patak étikom pék eitohme
lome tot téweitopkom ailé Ieken étikom
pékhe Wayanatom énilespekiptéla tot
timéktihwéhe aptao, masike maka neha
meélé katip eitop kunka tot hemele apéli
2018 aptao, Wayanatom umitin Ipomadi
Toko Pelanapin, male tikatopkomlé
stichting Mulokot apuwanetotétakélg,
moloiné uhpak Wayanatom nekalé ehet
ailé teheptéi helé stichting. Mulokot
organisatiejao  man Wayanatom éuté
ponokom tihanophe meélé Stichting jao
eitohme, masike méham hapém é&ti aptao

Clayton Randwijk

éuté umitintomoja ménétuja. Ipékhe eitop
malalé ontwikkeling alétop man upaklé
éuté umitintomoja tipetukwai étakéle
stichting alitom malé Wayanatomelé.
Awomikom man “emna maléla aptao,
emna pékéla” tiwélénkom tuwalé eitohme
epoleken ~ Wayanatom  énekwalikala
eitohme, Wayanatom malé étikom pekhe
aptao éhekatip eitop ailé Wayanatom

tilespekiptéi teépétomai mihja étakélé
tilonkom/tipatakom kulunmatohme
ejahe.




Etikatohme Wayanatom tikatopkomlé

omi hapékatop ine?

Akenamehle aptao, stichting Mulokot
itihwé aptao, kaliponotom éuté ponokom
timoihem vrij eitop ailé, akename ise eitop
ailé, malalé éhetuwalonumatop (FPIC)
upotop ailé mélé imilikpone tot ahpelahle
eitop ailé. Tohme helé katip uwa uhpak
helé ailéla kaliponotom Wayana patak
tumeékhe sike. Pétuku kaliponotom
ituwalonumaheinéla sike wantak katop
kunmék Wayanahtak. Uhpak aptao mélé
katipila kunehak masike. Lanti peitotom

témene hapon etuwalonumatohpékéla
tumékhe tot tinilitpikom panakmapoi
leken, lome ahpela tuwaléhe eitoptom
énekaléla tot mélékom tekwalikai ejahe
éwuhnépté sike hapém talihnawéla
awomikom, malalé éhmelé iweitopkom
Wayanatom nipohnépi ail€la tot masike
isanohpola katip inipokom pétuku
tallhnao eitopomna sike étilila Iéken
inipokom tétihe Wantak tikai Wayana
mélékom péek.

of tiwélén organisatietom akename

Hele man tihe Wayanatomoja tiweéléenkom uwaponkatohme epoleken
étikom péekéla tiwelenkom eitohme of epoleken ihi kala éuté ponokom
eitohme helé imilikutpike tekulunmatopkome, malalé wantak
tiwelenkom katohme helé haponkom enetponkom apétomatohme
anumhak titopkome:

® Tulakanamo tumékhe Wayanatom patak pétuku étuheinéla étikom
pék eitohme, lome Wayanatom énituwalonumala tot kalakulitom
apéitoponpétom pék. Masike mélé katip aptao mélekom pité tumakaihe
étakimaimétohme hemele étutohpék.

® Ahpela tulakanamo tumékhe ipokan talihnao eitop ailé aptao, malalé
talihnawéla étutop aptao man mélékom pité akenamepsik itéimélahné
aptao meékjal€ja tipetukwapoihe jumeléken. Tulakanamo man talanmehao
tuile étutoptom pék, asimhak Iéken tot ménmeékja kole tuwaléhe eitoptom
énekaléhela sike.

® Tuwaléhe eitoptom man étutop aptao powerpointprogrammaailé ténepoihe
talihnao, tanme pétuku talihnawéla sike; project eitoptom ekalétohpék,
kalakuli pék, of project miliktohpé tiwélénkom énituwalonumala aptao
man mélé ipokela. Malalé ipok project eitoptom pék Iéken man tot étuluhe
lome iloptailé eitoptom pék man tot kaliponotom énuluhela.

o Tulakanamo talanmehao Wayana omi jaowéla sike iloptailé ipanakmatop
omi hahkanemna aptao, Sranan omi jao Ieken lome talanmehao Nederlands
omi jao malalé Engels omi jao iloptailontom omi jao énipohnépila man tot
Wayanatom pék. Masike omi hahkane léken timeititom éuté ponokom
apétome talihnao popté omi eitophme. Talanmehao étutop iponanom omi
hahkane ijuluptéja tépétomatopkome. Masike man éuté umitintomoja




tinisanokomlé tihanophe towomikom hahkaneme, talihnao popté omi
eitohme mapaimalé éuté ponome sike molo eitop tuwalé.

® Talankom tulakanamotom man éhmelé éuté umitintom malé &tuluhela
pékénatpéja lIeken man malonkom étuluhe témene awomi apésihe sike of
ahpe eitop ekaléhe sike anumin isanopja tot ipékhe téweitopkom ilinmahe
sike taptéle étutop ekwalikahe, éhmelé kaliponotom éuté ponokom
énituwalonummahela, malalé Wayana omi hapékane énimojihela sike man
Wayanatom wantak tikai. Helékom hapon ténei sike, man tulakanamoja helé
tikaihe talihnak wantak ikatopkome timoihem pék vrij eitopjao, akename
ise eitopjao, malalé akenamepsik etuwalonumatop ailé, masike eéhmelé
heléekom eneja Wayanatom apétomananom malalé ikulunmananom huwa.

® Talanmehao eitopjao, man tiwélénkom éuté umitintom omi ponanokom
katip ménéhenepoja ipoh kapane méhe kapotophe sike.

Helekom katip eitop ténei sike, éhmelé
Wayana  organisatietom inamololé
kunétakima timoihamo miliktoptom pék
étakélé éuté umitintom malé taptéle
kaliponotome,  Mulokot  organisatie
— étakélé tiwélén organisatie hakéne
teihamo Wayana organisatietom,
Piya malalé Paatu — kunepohnép omi
hapékatop itohme hemele é&takéle.
Wayanatom katop omi hapékatop man
iweitopkomjaolétimilikhe,eneimétoptom,

eitop ailé, lome akename aptao eklohpo
hapon léken. Helé timoihem kunéhmilik
Engels omijao, Nederlands omijao, malalé
Wayana omijawéhné talihnao iweitohme
Wayanatomoja éti eumakpelahe of
tiwé tiléeméhe aptao iloptailéla eitohme
awomikomjaolé sike, masike project
pékhe tiwélénkom aptao man epoleken
étikom pék eitop ipokela Wayana patao.
Wantak tikai upak Wayanatom sike
towomikom hapékanehpe sike huwa.

talihnao tiwélénkom neneme malalé FPIC

Kaliponotom éuté ponokem Wayana omi hapékatohpék étutop aptao (étutop)
tukusipantao Palumépo./Photo eredit: Andre Verhoogt




Etihle mélé Wayanatom
omi hapékatop

Wayanatom omi hapékatop: Wayanatom letin ikulunmane talihnao of ejahelé
tipatakom alétop, inamololé €tikom p€k eitop malalé ejahelé étikom pék iweitopkom
kunénmaka December 18, 2020 aptao malalé talihnao man omi hapékatop tihe
Wayanatom epohnéptop ailé Iéken. Helé man tihnélé titipkaheme, molo man apsik
enepotop timuliminmahem:

e Euté kupté man Wayanatom umitin tihanophe, talankomoja man
tipatawéhe ejahelé organisatie tihe tikatopkom téwepohnéptopkom ailg,
éhmelé Wayanatom malé ipékhe eitoptom pékhe aptao man ipok étakélé
malalé man tot pétuku tituwalonumaihe project eitoptom pék of ipekhe
eitoptom pék.

@ Ténon project pékhe tulakanamo aptao man Wayanatom pétuku
tituwalonumaihe talihnao hapém ipanakmatohme ejahe, éhmelé
tuwaléhe eitoptom, ipokan malalé ipokepintom man éhmelé talihnak
tumakaihe tiweélénkom tuwalé eitohme.

e Tiwélénkom étutop ipohe Wayana patao aptao mékja éhmelé
mélékom epetpi epetpime tikalakulinkom kelé — helé katip eitop man
tulakanamotom malé lekenela, lome éhmelé tiwélenkom maléhné
Wayanatom male étuluhe teihamo malé étipékhe énik Wayanatom
patao aptao man étutop tépetpije omi hahkananom malalé mélé awaina
témaminomhamo étutohpo tépetpimaihe tipotponkomoja.

Jupta ltoewaki, stlchtlng Mulokot akenapténe, tinekalé enepoja (étutop) ontwikkeling alétohpék malalé
projecttom eitohpék Wayanatom patao. Photo credit: Mapale ltoewaki

“"f?,t [ )'mrum

-



@ Omi hahkananom he man étutop kupé, malalé man malonkom Wayana
umitintom nisanopitpime.

e Etutoptom man Wayanatom patao tihehe tanme éti isanoptoptom pékhe
aptao of éti pek étuluhe aptao, malalé man akenamepsik kaliponotom
tituwalonumaihe éti pék étutoh pékhe aptao of éti pék etuwalonumatop
aptao.

e Ehmelé étutoponpétom man tépéipoihe minuuttom ailé; éhmelé
Nederlandsjao imilikutpitom man tihahkaiméihe Wayana omijakn malalé
titeikénuptépoihe tiwélénuja tuwalonuja. Omi hahkane epetpitom étutop
Iponanom ménepetpime.

@ Wayana patao étutop ipohe teihamo hakéne awaina akenamepsik tumékhe
éuténa étutop petukwatohme aptao man ipok, tohme uwa éhtuikala
eitohme malalé pétuku etuwalonumatohme apénuktoptom pék huwa.

e Etutop aptao man tuwalon popté ténokhehe omi panakmai ekaléi huwa
elamna teihem étutohpo tén kala ina of uwa tikahem éuté ponokom
ehetjao, iwéhepatpi popté étikom eitoptom pék malalé elamna étikom pék
tétuhem.

e Ehtuikala man Wayanatom éheme étipék tot pétuku éheme &étuluhe aptao,
malalé man tot mélé julu éheme téwétululuhtawéhe aptao tapulépoi hela
tiwélénkomoja.

e Eponala tuwaléhe eitoptom tépéihe Wayanatomoja aptao mijalépsik
tupoi ejahe aptao man awomikom timoihehe mélé katip iweitopkom sike.
Helékom pék tipohnéphe akenamepsik étutop iponanomoja aptao man
ipok. Ipok Wayanatomoja aptao Iéken ihi of uwa ménke tot.

e Téumakpelahe aptao Wayanatom project itop ipetukwaiméja téweitopkom
ailé of maléla aptao hapém uwa ménke tot project itohpéek.

@ Ipok man emnaja project pék eitop tikai Wayanatom aptao man mélé
meiné tihnélé hapon, mélétpé tipetukwaihe, masike mélé omitpé pampila
pékéna tétihe aptao Wayanatomoja étakelé titeikénuptéihe. Project pek
einéhtao man Wayanatom malalé tulakanamo éhekatip ménéhlespekiptéja
tot éheme malalé éti tipetukwaiméhemihpe aptao tot mélé iléméja etakéle
éheme huwa.

Wayana omi hapékatop man stichting Mulokot website pék timilikhe http://
mulokot.com, malalé Cultural Survival website pekéhné mélé menejai




Enetpitom malalé imulihtom

Enetpitom:

Omi hapékatop itihwé aptao organisatie Mulokot
tiwélélon ponokom organisatietom ituwalonume
ahpelahle mélé eitohpék malalé imoitohme huwa.
Tiwélén organisatietom man molo project pékhe
teihamolomemantoteponalaipékhetéweitopkom
ilinmahe Iéken omi hapékatop protocol pona hela.
Lome man hemalé kaliponotom €uté ponokom
pampila pék omi hapékatopohpe masike
enepotop julu tétihe aptao tot ménenepoja
hemele. Talanmehao organisatietom projecttom
pékhe péetuku kaliponotom énituwalonumala
moloiné mélé katipila aptao uwa katop panakme
tot. Mélé katip kunehak organisatie Wayana
patak titéi lome pétuku utéla tot kalakuli eitoptom
pék masike mékja ténokéméi. Masike organisatie
Wayana nupo tuwaléhe eitoptom énekaléla aptao
iloptaié malonkom akélé témamine eitop omi
hapékatop protocol ailéla sike.

Helé itihwé aptao Wayanatom awolemila
mihja inamololé tipatakom apéhémétohpék
ipohnéhpone, towomikom jaolé tilitpi, tawakenma
mantot mélé pek mihja ejahelé tilonkom alétohpék
mihja wanté eitoh pona.

Jupta Itoewaki, stichting Mulokot akenapténe, Wayana omi hapékatop protocol ekal&ja
Ipomadin Pelenapin nuja. Photo credit: Andre Verhoogt




Kaliponotom ipék eitop akimatop

Ipék teihamo:

Kaliponotom:

Stichting Mulokot kunehak kalipontom ise eitoptom Ttop eneneme omi hapékatop
ililihtao aptao malalé ipok léken mélé pék eitoptom eneneme huwa. Euté kupté ise
eluwakom eitop, wéltham ise eitop, tamusitom/kunumusitom ise eitoptom, malalé
imjatatom/waluhmatom omi tipanakmai omi hapékatop ililihtao aptao. Hélékom
pék eitoponpé eneneme kunehak stichting Mulokot, mélé stichting alitom mékja
Wayanatom, malalé Wayana umitintom.

Tipinamotom:

Organisatie Mulokot Wayana omi hapékatop protocol ipone Etikélé katop ehet ailé,
Wayana omi taptélé éheme katop. Masike man éhmelé Wayana eumakpe aptao |éken
Wayana omi hapékatop imilikutpi ahpelahle tihehe, malalé man akenamepsik pétuhku
téneiméihe tipetukwaiméihe of tihapékaiméihe jumeléken tililahné aptao, malalé man
talahe iweitopkom ailé tiléméihe monoinéken tiwé iweitophe tétiléméi iwaptawéhe.
Helé project pék kunehak organisatie Mulokot slogan omi tilitpi “emna maléla aptao,
emna pekela” katop ailé, Wayanatom omi ailé tipatakom pék malalé wanté aptao
tilonkom tipatakom umitinmelé téweitopkomhe eitop ailé mihja.

Technology eitop ailé:

Helé lijst emna ip€k eitoponpé
miliktoponpé:

@ Pampila timilikhem, pen
imiliktoptom, pampila
timilikhem mumkeé

® Timilikhem ahmit

® Projector upahakéiné
enepotop

e Computertom

[ Grab'hi'c design program tilitpi

Workshop pék eitoponpé malalé Itétoponpé
molona:

(Chartered) éhelowao éuté pona

Kanawa, kasulin malalé tépihem

Tépihem éhepanéhtao malalé télihamo
(alakapuha ali onti eitop)

Olokomantom: Tépihem jenanom, épaténkom
malalé omi hahkananom (Palumépo Tilijo omijak,
Palumé ponokom omihné)

Iniktoptom (pakolo)

Helé katip kunehak Wayana omi
hapékaimétop itoponpeé:

. Akimatohme kunehak tiwélénkom Wayana haponkom omi hapékatoptom

emamnéptop malalé mélékom pék ituwalonumatoptom, méham
nekalétpihné VIDS (Euté umitintom organisatie), Suriname ipék eitoponpé
protocol REDD+ pék einéhtao, malalé Wayampitom katop Brazil po
teihamo nilitpi. Malalé United Nations OHCHR Declaration omi itoponpé
pampila pék Rights of Indigenous People eitoptom pék

y.



2. Ehmelé man documententom tihahkaiméi Wayana omijak malalé
Nederlands omijak.

3. Stichting Mulokot éhetuwalonumatop ipone €éhelowao junutpé éuté
po, moloiné étutop kunétili éhetuwalonumatop malalé tuwaléhe eitop
upotoptom eéhelowao awainatoh pona. Heléekom pék éhepaimélihtao,
kunehak éhmelé éuté ponokom tumékhe eluwakom malalé wéliham
huwa.

Stichting Mulokot helékom pék kunétulu:

Eti mélé FPIC of etuwalonumatop.
Eti mélé FPIC of etuwalonumatop éuté ponokomoja.

Tiwélénkom kaliponotom malé eitoponpé of organisatietom méktoponpé
kaliponotom patak

Lanti eitoponpé étunéhtao, malalé mélé itoponpi Wayana omi hapékatoh
pékéna

Ténon “timoihamotom” he netot Wayana omi hapékatopjao

Molo kane tiwé tiwélépsik éutétom éheme eitop (Ipohnéptop, ejalé kane
tot tinimoipok molo)

4. Documententom man tihahkaimeéi, éhmelé tuwaléhe eitoptom télépoi
éute kupté, ejalé tikatopkom omi hapékatop petukwatohme ejahe.

5. Tilitpi ténepoi pité euté umitin tomoja, eneimétohme ipoh kalepne
katohme.

6. Euté umitintom tituwalonumai inéléhle tilitpi pék, moloiné tupoi ipok lep
kane tihe tikai.

7. Omi hapékatop man Nederlands omijao malalé Engels omijao
tihahkaiméi. (Helékom pék einéhtao, omi hapékatop kunehak timilikhe
Wayana omijao malalé Nederlands omi ipék teihamoja. Hehmalé aptao
kunehak, Nederlands omijak tihahkaiméihe contract itohme ipetukwane/
tine malé malalé copy apéitohme huwa.)




8. ljuluptétpi helé omi hapékatop ine éhmelé kunimakhemté pampila itop
katip enepophak iweitohme.

9. Tekaléi tilitpi I€ken pité éuté umitinuja eneimétohme (Wayana omijao).

10. Tilinmatpi Wayana omi hapékatop pampila titipkaheme tihe éhelowao
omi ailé.

11. Wayana omi hapékatop copy tékaléi eéuté junutpétomoja umitintomoja
huwa.

12. Omi hapékatop umakatoponpé social media po Mulokot pékénkomoja
malalé website pékéna huwa.

13. Copy tékaléi omi hapékatop itoponpi tiwélénkomoja of
organisatietomoja (ipohnéptop lanti pékénkom tapek organisatie,
malalé Lanti pékénkom organisatietom), malalé mélé copy téléi
Wayanatomoja tiwélénkom tulakanamotom malé étunéhtao malalé
tuwalé tiwélénkom eitohme omi hapékatopohpe Wayanatom eitohpék.

Omi hapékatop ililihtao, Wayana patao Taluen po, Frans Guyana. Photo
credit: Andre Verhoogt

Mulokot nenetpi ailé, kaliponotom
utop ituwalonumatop ekaléja tot omi
hapékatop tikatopkom petukwatohme
talihnao tipanakmaheme:

e Ehtuikala eikég, tum kala eiké.

e Emélélé kaiké, tiwélénkomoja eiké kapola of éwumitinme étipola. Tanme
éwapétome of éwuja manu tot, lome kaikélé éweitop ailélé.

@ Helé omi timoihem ililihtao aptao, helé katip eiké énipohnépila: “tala

Lanti helé p€k nipohnépja, of tiwélén organisatietom...”, mélé man
belangrijk mela. Ekatopkomlé helé éwomikom hapékatop, timoihamo
tulakanamotom nimoji “épatak” tumékhe tot aptao. Emélamkomlé manatéi
épatakom umitinme, émélamkomlé timoihem mijatéi éwepohnéptopkom
ailéle.

e Etuték kaliponotom malé uhpak ipok Iéken inenetpikom pék tapsik jali
eitoponpétom péek, ipokela eitoponpétom péek Iekenela tétuhe, malalé
ipohnéptop tékaléi ipok Ieken eitoponpétom pekéhné.

e Euté kupté man ejalé timoihemihpe - énipohnépila eiké pékénatpé léken
omi hapékatop itohpék kole tilitponkom aptao. (Tanme ipoklé manu man
éhekatip hapon takimai aptao, lome éuté ikuptéhe tinimoipokom ijalé.)

Johan Neni Apetina pono Wayanatom patali étutop aptao (€tutop).
= Photo credit: Clayton Randwijk

® Tuwalé eiké éhmeléla man tiwélénkom énilitpi omi hapékatophe
énilitpime sike — talankom man isela ipekéla eja tuwaléla. Lome
anumbhak eiték kaliponome mélékom unola malalé akilimaték tot omi
hapékatop ekatopkomhe iwétitopkome.

® Malalé man talankom énilitpikom omi hapékatop hela. Tohme uwa tanme
tiwéléenkom témene hapon of otao kalakuli apéhja project inanomoja of
étipek teihamoja ipatawéhe aptao. Tuwalé hapon eiték, pétuku eneték
kaliponotome malalé wantak kapokéle émeitikomoja helé énilitpikom
timoihamo pék, éhmelé étakéleé tilitpime sike.

® Omi hapékatop tilitpi mélé tulakanamo nimoji Ieken tapek of
organisatietom nimoji Ieken tapek, éuté ponokom nimojihné of
organisatietom éuté ponokom malé témaminomhamo malalé helé pék
épétomatse iwesitpitom huwa. (Mulokot Wayana omi hapékatop imoja
tiwélénkom imoinanom katiplé.)

® Heléhné talihnao enetop — omi hapékatop kaliponotom nimoji man
eponala; ahpelahle man tihehe téneheme, malalé imoiké nai tikaihe. Omi
hapékatop itoponpé man belangrijk mehné omi hapékatop imiliktoponpé
katiplé. Lome hapém léken ahpela ipék, éhmelé kaliponotom éuté
ponokom nipotpime sike, ihmatomelé man tot. Omi hapékatop tihe
étakéle kaliponotomoja aptao man mélé épétomatse pekenatpé
epohnéptop ipoja katip étakéelé kaliponome eitop enepoja malalé wantak
katop améipapoja anumhak témamine eitohme.

Photo tilitpi Bona po, éhehtao Wayana, Trio, malalé Apalaitom éuté Brazil lonpo. The Mulokot
Foundation malalé Wayana iwéhalétpitom étuhe FPIC protocol eitohpék éuté ponokom malé malalé
helé aptao protocol Wayampitom katop kunétapéi téneheme. Photo credit: lepé Foundation

